
GOUVÈNÈ HOCHUL ANONSE GAYAN YO NAN NOUYÒK SANTRAL POU 
INISYATIV REVITALIZASYON ANBA LAVIL AK PWOGRAM NY FORWARD  

  
Vilaj Cazenovia resevwa 10 milyon dola nan Inisyativ Revitalizasyon Anba Lavil 

la; Vilaj Marcellus ak Mexico resevwa 4.5 milyon dola yo chak ki soti nan NY 
Forward  

  
Elijibilite pou finansman DRI oswa NY Forward egzije sètifikasyon nan kad 

pwogram Kominote ki an Favè Lojman Gouvènè Hochul la  
  
  

Gouvènè Kathy Hochul te anonse jodi a ke Vilaj Cazenovia pral resevwa 10 milyon dola 
nan finansman kòm gayan Sant Nouyòk nan nevyèm faz Inisyativ Revitalizasyon Anba 
Lavil (Downtown Revitalization Initiative, DRI) la, epi Vilaj Marcellus ak Mexico pral 
resevwa yo chak 4.5 milyon dola kòm gayan Sant Nouyòk nan kad katriyèm faz NY 
Forward la. Pou 9yèm faz DRI a ak 4yèm faz Pwogram NY Forward, chak nan 10 
rejyon devlopman ekonomik eta a yo ap resevwa 10 milyon dola nan chak pwogram, 
pou bay yon angajman total eta a ki se 200 milyon dola nan finansman ak envestisman 
pou ede kominote yo estimile ekonomi yo nan transfòme anba lavil yo pou yo vin 
tounen katye ki dinamik. Jiska jounen jodi a, total envestisman nan DRI ak NY Forward 
rive nan 1.4 milya dola.  
  
"Anba Lavil nou yo kenbe Eta Nouyòk vivan, e nou ap fè gwo envestisman pou 
transfòme yo an kominote dinamik pou Nouyòkè yo," Gouvènè Hochul te deklare. 
"Avèk Inisyativ Revitalizasyon Anba Lavil la ak pwogram NY Forward la, fiti Main Street 
sa yo atravè Sant Nouyòk pral wè plan yo reyalize, ogmante divèsite ekonomik ak 
lojman pou rezidan yo ak biznis yo, ofri yon pi bon kalite lavi, epi ranfòse ekonomi lokal 
yo. Mwen pa ka tann pou obsève envestiman nou yo nan aksyon."  
  
Pou resevwa finansman swa nan pwogram DRI oswa nan pwogram NY Forward, 
lokalite yo dwe sètifye nan kad Pwogram Kominotè ki an Favè Lojman (Pro-Housing 
Communities Program) Gouvènè Hochul la – ki se yon politik inovan ki fèt pou rekonèt 
ak rekonpanse minisipalite k ap travay aktivman pou debloke potansyèl lojman yo. 
Inisyativ Kominote an Favè Lojman Gouvènè Hochul la bay jiska 750 milyon dola chak 
ane nan fon diskresyonè pou kominote ki angaje pou ogmante rezèv lojman yo; jiska 
dat, yo deja sètifye plis pase 400 kominote atravè Nouyòk kòm Kominote an Favè 
Lojman.  
  



Anpil nan pwojè yo finanse atravè DRI ak NY Forward sipòte ajanda abòdabilite 
Gouvènè Hochul la. DRI te envesti nan kreyasyon plis pase 5,000 inite lojman — plis 
pase 2,000 ladan yo (40%) se lojman abòdab oswa yo aksesib pou mendèv la. 
Pwogram yo angaje 9 milyon dola pou 12 pwojè ki bay gadri abòdab oswa gratis, 
ansanm ak fòmasyon pou travayè nan domèn gadri. DRI ak NY Forward te envesti tou 
nan kreyasyon pak piblik, atizay piblik — tankou penti nan mi ak eskilti — ak sit atizay, 
mizik ak kiltirèl ki ofri opòtinite gratis pou lwazi ak amizman deyò.  
 
Pou soutni efò pou konstwi plis lojman, Gouvènè Hochul fèk lanse nouvo Housing 
Central New York Fund (Fon pou Lojman nan Nouyòk Santral) la, yon inisyativ 
finansman piblik-prive 150 milyon dola ki fèt pou akselere pwodiksyon lojman epi kenbe 
depans yo ba atravè Sant Nouyòk pandan rejyon an ap prepare pou yon kwasans 
ekonomik istorik ki pouse pa envestisman 100 milya dola Micron ap fè nan rejyon an. 
Empire State Development (ESD) ap finanse fon prè renouvlab la ak 30 milyon dola 
kòm kapital inisyal, ansanm ak yon lòt 120 milyon dola ki soti kote plizyè patnè — 
tankou Micron, enstitisyon finansye lokal yo, ak lòt finansè — ak objektif pou sipòte 
devlopman omwen 2,500 nouvo inite lojman pou mendèv la pandan premye peryòd sèt 
ane fon an.  
  
Prim 10 milyon dola nan Inisyativ Revitalizasyon Anba Lavil pou Cazenovia  
Sitiye nan kè Konte Madison, Vilaj Cazenovia se yon kominote istorik ak bèl anpil, yo 
konnen li pou anba lavil dinamik li, gwo sans idantite li, ak bon jan kalite lavi 
eksepsyonèl li. Cazenovia, ki chita bò bèl Lak Cazenovia a, melanje bote natirèl ak yon 
anba lavil kote moun ka mache fasil epi ki gen ti biznis ak restoran. Nan pwosesis 
rekonstriksyon apre fèmti Cazenovia College an 2023, Vilaj la vize vin yon sant rejyonal 
pou aktivite ekonomik, rasanbleman kominotè, evènman kiltirèl ak rekreyasyon. Nan 
baze sou anpil opinyon piblik la, Cazenovia idantifye kèk zòn nan anba lavil la ki, si yo 
amelyore yo, ap pèmèt Vilaj la bati sou eritaj rich li ak karaktè inik li pandan l ap trase 
yon chemen pou lavni ki ranfòse baz ekonomik li, amelyore kalite lavi, epi fè anba lavil 
la vin pi solid kòm kè lavi kominotè. Ansanm, inisyativ sa yo pral kreye yon sant pou viv, 
travay, ak rekreyasyon ki pral ranfòse atirans rejyonal Cazenovia ak rezilyans ekonomik 
li. Anba lavil Cazenovia a, ki byen sitiye toupre Syracuse, pare pou atire pwochen 
jenerasyon fanmi yo pou viv, travay, epi jwe nan zòn nan. Yon lòt avantaj pou 
Cazenovia se nouvo etablisman Micron ki pral louvri byento a, ki pap sèlman benefisye 
rejyon Sant Nouyòk, men tou tout Eta Nouyòk la pandan plizyè ane k ap vini yo.  
  
Prim 4.5 milyon dola nan NY Forward pou Marcellus  
Ki reprezante tout cham yon ti vil ki sanble soti nan yon liv istwa, Vilaj Marcellus la, ki 
gen yon sifas 1.66 kilomèt kare (0.64 mil kare), kenbe tradisyon ki pa janm pase mòd yo 
(tankou Olde Home Days), pandan li kontinye akeyi nouvo rezidan ak vizitè ak tout kè l. 
Sitiye bò Seneca Turnpike la, bèl vilaj sa a nan Konte Onondaga genyen yon anba lavil 
santral ki chaje ak ti biznis k ap mache byen, enfrastrikti ki fasil pou pyeton, ak yon sit 
lapèch twit ki pa gen parèy e ke yo rekonèt atravè tout eta a. San yo pa bezwen mache 
plis pase yon kilomèt, rezidan yo ak vizitè yo ka jwenn aksè ak yon bibliyotèk, yon 
libreri, yon gadri, yon bank, plizyè salon kwafi, yon terapet fizik, yon dantis, ansanm ak 
yon gran varyete restoran espesyalize, kafe ak ba. Istwa revitalizasyon Vilaj la ak jan li 



adapte ak chanjman te kòmanse nan ane 1990 yo epi l ap kontinye avèk fon NY 
Forward yo, ki pral kontinye amelyore fasilite pou mache a pye, prezève karaktè istorik 
li, elaji espas vèt yo, epi soutni biznis lokal yo plis toujou. Sa pral kreye yon efè domino 
epi transfòme Marcellus an yon sant kwasans ekonomik ak demografik nan Sant 
Nouyòk.  
  
Prim 4.5 milyon dola nan NY Forward pou Mexico  
Sitiye bò Rivyè Little Salmon nan Konte Oswego, anba lavil vilaj Meksiko a se yon sant 
ki fasil pou mache, rich ak istwa, epi ki santre sou kominote a, e li pare pou kwasans 
ekonomik. Soti nan fasad an brik ikonik Beck’s Hotel la rive nan Starr Clark Tin Shop ki 
restore a, ansanm ak anbyans sezonye ki bay pak anba lavil la lavi, distri anba lavil la 
rakonte yon istwa rezilyans ak espwa. Lè Vilaj la sèvi ak finansman NY Forward la, li ap 
pozisyone tèt li estratejikman kòm yon kominote rezidansyèl atiran pou pwofesyonèl ak 
fanmi ke gwo envestisman Micron nan domèn semi-kondiktè ap atire nan rejyon an. 
Vilaj la vize transfòme tèt li an yon zòn vibran ak dinamik ki melanje rich istwa li avèk 
vitalite modèn nan yon fason natirèl, kote cham achitekti istorik li marye ak enèji lari li yo 
ki chaje ak biznis lokal k ap fleri, kote chak kwen envite w eksplore, konekte, epi viv vrè 
sans kominote a.  
  
Vilaj Cazenovia a vin rejwenn Homer, Oswego, Cortland, Auburn, Fulton, Oneida, 
Syracuse, Pulaski, Aurora, Cayuga ak Union Springs kòm gayan DRI pou Santral New 
York, pandan Vilaj Marcellus ak Meksiko yo vin rejwenn Chittenango, Marathon, 
Phoenix, Moravia, Hamilton, Canastota ak Brewerton kòm gayan NY Forward pou Sant 
Nouyòk.  
  
Sekretè Deta Nouyòk la, Walter T. Mosley, te deklare, "Yon fwa ankò, gras ak 
Gouvènè Hochul, nou ap fè gwo envestisman nan Sant Nouyòk ki pral kreye yon efè an 
chèn, pou alimante kwasans ekonomik atravè rejyon an ak tout eta a. Vilaj Cazenovia, 
Marcellus ak Meksiko yo pral kounye a reyini chak kominote pa yo pou devlope lide 
pwojè ki bati sou pi gwo avantaj anba lavil yo, pou benefisye ni rezidan yo ni vizitè yo. 
Depatman Deta a kontan anpil pou travay ak vilaj sa yo pandan pwochen faz yo, epi 
nou pa ka tann pou nou wè kijan pwojè sa yo pral devlope nan ane k ap vini yo. 
Felisitasyon pou nouvo kominote DRI ak NY Forward sa yo!"  
  
Prezidan, Direktè Egzektif Jeneral, ak Komisè Empire State Development, Hope 
Knight, te deklare,  "Envestisman kominotè sa yo nan kad Inisyativ Revitalizasyon 
Anba Lavil ak NY Forward ap alimante motè ekonomik ki nesesè pou sipòte biznis lokal 
yo, kreye nouvo lojman epi favorize kwasans nan Cazenovia, Marcellus ak Mexico. Plan 
transfòmatè ak enklizif sa yo pral pote yon nouvo dinamis nan kominote yo, pandan y 
ap soutni devlopman dirab nan Sant Nouyòk pou rezidan yo ak vizitè yo menm jan."  
  
Komisè Biwo Renouvèlman Kay ak Kominote Eta Nouyòk, RuthAnne Visnauskas, 
te deklare  "Eta nou an angaje li pou amelyore aksè ekonomik ak ranfòse ekonomi lokal 
yo nan Sant Nouyòk ak atravè tout Eta a. Prim DRI ak NY Forward yo bay jodi a Vilaj 
Cazenovia, Marcellus ak Meksiko pral ranfòse katye yo epi prepare rejyon an pou 
kwasans. Prim sa yo se egzanp sou kijan Pwogram Kominote An Favè Lojman nou an 



ap travay, paske lojman ak envestisman nan kominote a mache men nan men. Mèsi 
Gouvènè Hochul pou envestisman vital sa a. Nou espere travay ansanm avèk kominote 
sa yo amezi pwojè lokal yo ap avanse."  
  
Prezidan ak Direktè Egzekitif Jeneral Otorite Rechèch ak Devlopman Enèji Eta 
Nouyòk (New York State Energy Research and Development Authority) la, Doreen 
M. Harris, te deklare, "Revitalize vilaj ak vil atravè eta a avèk lojman pwòp ak modèn 
ede konstwi kominote ki pi an sante. Anba lidèchip Gouvènè Hochul, NYSERDA fyè 
pou l travay ansanm ak patnè nou yo nan eta a pou sipòte transfòmasyon vilaj 
Cazenovia, Marcellus ak Meksiko atravè envestisman ki vize amelyore dinamis Sant 
Nouyòk."  
  
Ko-Prezidan Konsèy Devlopman Ekonomik Rejyonal Sant Nouyòk (Central New 
York Regional Economic Development Council, CNYREDC), Randy Wolken ak 
Linda M. LeMura, te deklare, "CNYREDC la fyè anpil pou kontinye sipòte nou pou 
kominote Cazenovia, Marcellus ak Meixico ak avni pwometè yo gras a Revitalizasyon 
Anba Lavil Gouvènè Hochul la ak Inisyativ NY Forward. Plan sible sa yo e ki elabore 
nan nivo lokal, pral benefisye alafwa rezidan yo ak vizitè yo, favorize kwasans ekonomik 
ak kreye anba lavil ki pi dinamik kote moun pral vle viv, travay ak jwe pou jenerasyon k 
ap vini yo."  
  
Manm Asanble Al Stirpe te deklare, "Lè Cazenovia College te disparèt nan kominote 
a, vilaj la — ansanm ak ti biznis li yo — te sibi yon gwo kou. Avèk envestisman 10 
milyon dola sa a ki soti nan Inisyativ Revitalizasyon Anba Lavil, vilaj Cazenovia ap 
kontinye rebati tèt li epi ranfòse pozisyon li kòm yon sant aktivite ekonomik, rekreyasyon 
bò dlo ak yon lavi rezidansyèl dinamik. Mwen felisite Gouvènè Hochul ak lidè lokal nou 
yo paske yo envesti nan avni vil ak vilaj nou yo, pandan y ap bati sou sa ki fè chak 
ladan yo espesyal, epi an menm tan ap transfòme kapasite yo pou devlopman 
ekonomik pou jenerasyon k ap vini yo."  
 
Senatè Eta a, Rachel May, te deklare, "Sant Nouiyòk se kay anba lavil ki dinamik kote 
moun reyini pou manje, atizay ak aktivite deyò. Avèk 4.5 milyon dola atravè pwogram 
NY Forward pou Marcellus, envestisman sa a pral amelyore fasilite pou mache a pye 
epi elaji espas vèt yo, sa ki ap fè anba lavil la pi akeyan pandan l ap soutni biznis lokal 
yo. Mèsi Gouvènè Hochul paske ou envesti nan espas piblik ki anrichi kominote nou 
yo."  
  
Majistra Cazenovia, Kurt Wheeler, te deklare, "Vilaj Cazenovia rekonesan anvè 
Gouvènè Hochul ak Konsèy Devlopman Ekonomik Rejyonal la pou sipò yo bay opòtinite 
transfòmasyon sa a. Lè nou te kòmanse gwo defi pou redevlope Cazenovia College sa 
gen plis pase twa zan, nou te chèche modèl ki te reyisi atravè rejyon nòdwès Etazini an, 
men yo te difisil pou jwenn. Inisyativ Revitalizasyon Anba Lavil la p ap sèlman jwe yon 
gwo wòl nan ankouraje pwosperite pou kominote nou an ak rejyon an, men l ap ede nou 
kreye yon modèl egzanplè pou lòt vil kolèj atravè eta a ki ap fè fas ak menm kalite defi 
yo."  
  



Majistra Marcellus, Chad A. Clark, te deklare, "Youn nan bagay mwen aprann kòm 
Majistra, se ke fòs yon kominote pa mezire selon gwosè bidjè li — li mezire selon 
devouman moun ki kwè ladan l ase pou yo bati avni li ansanm."  
  
Majistra Mexico, Terry E. Grimshaw, te deklare, "Resevwa Prim Revitalizasyon Anba 
Lavil New York Forward la se yon gwo onè, e sa montre devouman vilaj nou an, vizyon 
nou, ak angajman san fay tout kominote nou an. Nou remèsye eta a ak tout moun ki 
sipòte nou avèk tout kè nou. Ansanm, nou pral revitalize anba lavil nou an pou l vin yon 
sant dinamik ak pwospè ki pral anrichi rejyon an pou jenerasyon k ap vini yo."  
  
Cazenovia, Marcellus ak Mexico pral kounye a kòmanse pwosesis elaborasyon yon 
Plan Envestisman Estratejik pou revitalize anba lavil yo a. Yon Komite Planifikasyon 
Lokal (Local Planning Committee) ki gen ladan reprezantan minisipal yo, lidè kominotè 
yo ak lòt pati konsène yo pral dirije efò sa, epi y ap resevwa sipò nan men yon ekip 
espesyalis nan sektè prive a ak planifikatè eta a yo. Plan Envestisman Estratejik la pral 
gide envestisman fon sibvansyon DRI ak NY Forward yo nan pwojè revitalizasyon ki 
pare pou egzekisyon, pral avanse vizyon kominote a pou anba lavil yo epi ki ka pwofite 
ak elaji envestisman eta a.  
  
Konsèy Rejyonal Devlopman Ekonomik Sant Nouyòk la te fè yon pwosesis revizyon 
apwofondi epi konpetitif pou pwopozisyon kominote yo te soumèt atravè rejyon an, epi 
konsidere tout kritè yo anvan yo rekòmande kominote sa yo kòm zòn ki nonmen:  
  
Enfòmasyon Konsènan Inisyativ Revitalizasyon Anba Lavil la  
Inisyativ Revitalizasyon Anba Lavil la te lanse an 2016 pou akselere epi elaji 
revitalizasyon anba lavil yo ak katye yo nan tout dis rejyon eta a pou sèvi kòm sant 
aktivite epi katalizè pou envestisman. DRI, ke Depatman Eta a avèk asistans Empire 
State Development, Biwo Renouvèlman Kay ak Kominote ak NYSERDA dirije, 
reprezante yon estrateji san parèy ak inovatè "planifye-answit-aji" ki mete ansanm 
planifikasyon estratejik avèk egzekisyon imedyat ak mennen nan anba lavil konpak, 
adapte pou mache ki se engredyan kle nan ede Eta Nouyòk rebati ekonomi li apre 
enpak pandemi COVID-19 la, epitou nan reyalize objektif odasye Eta a nan zafè klima 
gras a pwomosyon itilizasyon transpò piblik ak rediksyon depandans sou machin prive. 
Atravè nèf faz, DRI a pral bay yon total 1 milya dola bay 99 kominote atravè chak rejyon 
nan Eta a. Gouvènè a te pwopoze yon lòt 100 milyon dola pou pwogram nan Bidjè 
Egzekitif 2026-2027 li a.  
  
Konsènan Pwogram NY Forward la  
Anonse pou premye fwa nan kad Bidjè 2022 a, Gouvènè Hochul te kreye pwogram NY 
Forward la pou konstwi sou siksè DRI a. Pwogram nan travay dekonsè ak DRI pou 
akselere ak elaji revitalizasyon sant vil ki pi piti ak riral yo atravè Eta a pou tout 
kominote yo ka benefisye nan efò revitalizasyon Eta a, kèlkeswa gwosè, karaktè, 
bezwen ak defi yo.  
  
Kominote NY Forward yo soutni pa yon konsiltan planifikasyon pwofesyonèl ak yon ekip 
ekspè ajans Eta k ap dirije pa DOS pou devlope yon Plan Envestisman Estratejik ki gen 



ladann yon seri pwojè transfòmatif, konplemantè epi ki fasil pou egzekite. Pwojè NY 
Forward yo adapte yon fason ki apwopriye pou gwosè chak kominote; pwojè yo ka gen 
ladan renovasyon ak reyamenajman bilding, nouvo konstriksyon oswa kreyasyon nouvo 
espas piblik oswa ki amelyore ak lòt pwojè ki amelyore kalite kiltirèl ak istorik espesifik 
ki defini ak distenge cham ti vil ki defini minisipalite sa yo. Atravè kat faz, pwogram NY 
Forward la pral bay yon total 340 milyon dola bay 77 kominote atravè chak rejyon Eta a. 
Gouvènè a te pwopoze yon lòt 100 milyon dola pou pwogram nan Bidjè Egzekitif 2026-
2027 li a.  

